
QORAQALPOGʻISTON 
RESPUBLIKASI QURILISH 
MATERIALLARI SANOATIDA 
SIRKULYAR BOSHQARUV 
STRATEGIYALARINI 
TAKOMILLASHTIRISH

Utegenov Ilham Baxtiyarovich
“NOKIS ILDYAR QURILISH” MCHJ direktori

Annotatsiya. Ushbu maqolada Qoraqalpogʻiston Respublikasi qurilish materiallari sanoatining hozirgi holati, ishlab 
chiqarish dinamikasi va tashqi savdo aylanmasi tahlil qilingan. Tadqiqotda an’anaviy chiziqli modeldan sirkulyar iqtisodiyot 
modeliga o‘tishning iqtisodiy zaruriyati asoslab berilgan. Muallif tomonidan mintaqadagi xomashyo zahiralaridan oqilona 
foydalanish hamda import o‘rnini bosishda sirkulyar boshqaruv yondashuvining ahamiyati yoritilgan.

Kalit soʻzlar: sirkulyar iqtisodiyot, qurilish materiallari, boshqaruv strategiyasi, resurs tejamkorligi, import o‘rnini bosish.

Abstract. This article analyzes the current state, production dynamics, and foreign trade turnover of the construction 
materials industry in Republic of Karakalpakstan. The economic necessity of transitioning from a traditional linear model 
to a circular economy model is substantiated. The study highlights the importance of circular management in the efficient 
use of regional raw material resources and in strengthening import substitution.

Key words: circular economy, construction materials, management strategy, resource efficiency, import substitution.

Аннотация. В данной статье анализируется современное состояние, динамика производства и внешнеторговый 
оборот промышленности строительных материалов Республика Каракалпакстан. Обоснована экономическая 
необходимость перехода от традиционной линейной модели к модели циркулярной экономики. Автором раскрыта 
значимость циркулярного управления в рациональном использовании сырьевых ресурсов региона и развитии 
импортозамещения.

Ключевые слова: циркулярная экономика, строительные материалы, стратегия управления, ресурсосбережение, 
импортозамещение.

K I R I S H
Hozirgi global iqtisodiy transformatsiyalar va tabiiy resurslarning cheklanganligi sharoitida qurilish materiallari 

sanoatini barqaror rivojlantirish nafaqat ishlab chiqarish hajmini oshirishni, balki boshqaruv tizimiga zamonaviy 
innovatsion modellarni keng joriy etishni talab etmoqda. An’anaviy “qazib olish – ishlab chiqarish – iste’mol – 
chiqindi” tamoyiliga asoslangan chiziqli iqtisodiyot modeli resurslardan foydalanish samaradorligini oshirish 
nuqtai nazaridan yangi yondashuvlarni taqozo etmoqda. Jumladan, YE. Klaysen va boshqa tadqiqotchilar 
ta’kidlaganidek, mazkur model resurs sig‘imliligining yuqoriligi sababli barqaror rivojlanish maqsadlariga to‘liq 
mos kelmaydi va yangi, yanada samarali iqtisodiy yondashuvlarni joriy etishni zarur qiladi [1].

Qoraqalpogʻiston Respublikasi o‘zining boy mineral-xomashyo bazasiga (vermikulit, bazalt, ohaktosh) ega 
bo‘lishiga qaramay, mintaqada tayyor qurilish mahsulotlari importining yuqoriligi sohada qo‘shimcha qiymat 
yaratish imkoniyatlarini kengaytirish zarurligini ko‘rsatadi. Empirik tahlillar shuni ko‘rsatadiki, 2024-yilga kelib 
mintaqada qurilish materiallari importi 50,1 mln AQSH dollarini tashkil etgan bo‘lsa, mahalliy ishlab chiqarish 
hajmi taxminan 109,5 mln AQSH dollariga yetgan. Ushbu holat mahalliy xomashyodan yuqori qo‘shilgan 

qiymatli mahsulotlar ishlab chiqarish zanjirini yanada rivojlantirish uchun mavjud salohiyatni namoyon etadi. Bu 
borada o‘zbekistonlik olim N. Mahmudov ilmiy qarashlarida ham tarmoq boshqaruvini mahalliy xomashyo va 
innovatsion texnologiyalar asosida modernizatsiya qilish zarurligi alohida ta’kidlangan [2].

Bunday sharoitda sirkulyar iqtisodiyot tamoyillarini sanoat boshqaruviga joriy etish eng istiqbolli strategik 
yo‘nalishlardan biri hisoblanadi. Ellen MacArthur konsepsiyasiga ko‘ra, sirkulyar yondashuv ishlab chiqarish 
chiqindilarini minimallashtirish, mahsulot hayotiylik siklini uzaytirish va ikkilamchi resurslarni qayta ishlab 
chiqarishga jalb qilish orqali iqtisodiy samaradorlikni oshiradi hamda mintaqaviy barqarorlikni mustahkamlaydi 
[3].

Qoraqalpog‘iston Respublikasining sanoat salohiyatini inobatga olgan holda, qurilish klasterlarida “sanoat 
simbiozi”ni rivojlantirish va 50 dan ortiq o‘zlashtirilmagan konlarning resurs boshqaruvini tizimlashtirish 
mintaqaviy iqtisodiyotni yangi bosqichga olib chiqishda muhim omil bo‘lib xizmat qiladi [4].

M A V Z U G A  O I D  A D A B I Y O T L A R  S H A R H I
Zamonaviy iqtisodiyotda qurilish materiallari sanoatini boshqarish an’anaviy chiziqli modeldan resurslarning 

yopiq sikliga asoslangan boshqaruv tizimiga bosqichma-bosqich o‘tmoqda. Sirkulyar iqtisodiyotning nazariy 
asoslari va uning sanoatdagi ahamiyati Julian Kirchherr va boshqa tadqiqotchilar tomonidan keng o‘rganilgan 
bo‘lib, ular ushbu konsepsiyani resurslardan qayta foydalanish orqali barqaror rivojlanishga erishishning 
samarali mexanizmi sifatida ta’riflaydi [5].

Qurilish sohasida sirkulyar boshqaruv strategiyasini shakllantirishda Paola Ghisellini va Sergio Ulgiati 
ishlari alohida ahamiyatga ega. Ular sanoat korxonalari o‘rtasidagi “sanoat simbiozi”ni boshqarish orqali 
chiqindilarni qayta xomashyoga aylantirish va iqtisodiy samaradorlikni oshirish mumkinligini asoslab bergan 
[6]. Ushbu yondashuv Qoraqalpogʻiston Respublikasi hududidagi mavjud kon zahiralaridan oqilona foydalanish 
hamda ishlab chiqarish chiqindilarini qayta ishlash zanjirini shakllantirish uchun muhim metodologik asos bo‘lib 
xizmat qiladi.

O‘zbekistonda qurilish materiallari sanoatini rivojlantirish va mintaqaviy sanoat siyosati masalalari Sh. 
Mustafoqulov tomonidan keng yoritilgan. Uning ta’kidlashicha, mintaqaviy iqtisodiyotning raqobatbardoshligi 
mavjud tabiiy resurslarni chuqur qayta ishlash hamda klaster boshqaruv tizimini joriy etish bilan belgilanadi 
[7]. Ushbu yondashuv Qoraqalpog‘istonda mahalliy xomashyo bazasidan samarali foydalanish imkoniyatlarini 
kengaytirish zarurligini ko‘rsatadi.

Shuningdek, I. Najimov Qoraqalpog‘iston Respublikasi sanoat majmualarini boshqarishda mahalliy resurs 
salohiyatidan foydalanishning tashkiliy-iqtisodiy mexanizmlarini tadqiq etgan. Olimning fikricha, mintaqaviy 
sanoat barqarorligi xomashyoni qayta ishlash zanjiriga innovatsion yondashuvlarni integratsiya qilish darajasi 
bilan chambarchas bog‘liq [8].

Bundan tashqari, B. Berkinov va M. Ismailov tomonidan ishlab chiqilgan sanoat korxonalarida boshqaruv 
strategiyalarini takomillashtirish hamda innovatsion faollikni oshirishga oid yondashuvlar sirkulyar iqtisodiyot 
modellarini korxona darajasida joriy etishda muhim nazariy asos sifatida xizmat qiladi [9].

T A D Q I Q O T  M E T O D O L O G I YA S I
Tadqiqot jarayonida statistik guruhlash, dinamik qatorlar tahlili, qiyosiy baholash metodlaridan foydalanildi. 

Tahlil uchun 2020–2024-yillardagi Qoraqalpogʻiston Respublikasi ishlab chiqarish va tashqi savdo koʻrsatkichlari, 
shuningdek, 199 ta foydali qazilma konlari boʻyicha maʼlumotlar bazasi empirik asos qilib olindi. 

T A H L I L  V A  N A T I J A L A R 
Qoraqalpogʻiston Respublikasi qurilish materiallari sanoatining 2020–2024-yillardagi rivojlanish dinamikasi 

tarmoqda tizimli ijobiy oʻsish bilan birga, resurs boshqaruvida muayyan nomutanosibliklar mavjudligini 
koʻrsatmoqda (1-jadval).

1-jadval. Qoraqalpogʻiston Respublikasi qurilish materiallari sanoatining asosiy iqtisodiy koʻrsatkichlari dinamikasi 
[10]

Koʻrsatkichlar Oʻlchov 
birligi 2020-yil 2021-yil 2022-yil 2023-yil 2024-yil Yillik oʻrtacha 

oʻsish surʼati (%)
Ishlab chiqarish 
hajmi

mlrd.
 soʻm 599,8 665,3 827,1 1074,8 1439,8 +24,5%

Eksport hajmi ming.AQSH 
doll. 6099,0 5534,0 282,3 6539,0 4563,4 -7,1%

Import hajmi ming.AQSH 
doll. 35219,8 33305,1 46494,0 43163,0 50172,1 +9,3%

Tashqi savdo 
balansi

ming.AQSH 
doll. -29120,8 -27771,1 -46211,6 -36624,0 -45608,7 +11,2% (defitsit)

Jadval maʼlumotlaridan koʻrinib turibdiki, ishlab chiqarish hajmi 2020-yilga nisbatan 2024-yilda 2,4 
baravarga oshgan boʻlsa-da, tashqi savdo balansidagi manfiy saldo saqlanib qolmoqda. Taʼkidlash kerakki, 
import hajmining 50,1 mln AQSH dollarga yetgani va eksportning beqarorligi (-7,1%) tarmoqda “chiziqli 
iqtisodiyot” modeli hali ham ustuvor ekanligidan dalolat beradi. Sirkulyar boshqaruv strategiyasi esa aynan shu 
import qilinayotgan mahsulotlarni mahalliy ikkilamchi resurslar hisobiga almashtirishni nazarda tutadi.

Mintaqaning mineral-xomashyo bazasi tahlili sirkulyar iqtisodiyotni joriy etish uchun ulkan potensial 
mavjudligini koʻrsatdi (2-jadval).

2-jadval. Qoraqalpogʻiston Respublikasining qurilish materiallari mineral-xomashyo bazasi holati (2024-yil 
holatiga) [10]

Foydali qazilma turi Konlar soni 
(jami) Oʻzlashtirilayotgan Oʻzlashtirilmayotgan Oʻzlashtirilmagan 

zahira ulushi*  (%)
Jami 199 149 50 25,1%
Vermikulit 1 1 0 11,2% (qoldiq)
Ohaktosh 10 10 0 37,5%
Qum-shagʻal 
aralashmasi 18 14 4 47,9%

Qurilish toshlari 50 37 13 56,7%
*Izoh: zahira ulushi konlar soniga nisbatan emas, balki geologik zahira hajmiga nisbatan olingan

Tahlillar shuni koʻrsatmoqdaki, mavjud 199 ta kondan 50 tasi hali oʻzlashtirilmagan. Xususan, qurilish 
toshlari zahiralarining 56,7 foizi va qum-shagʻal aralashmalarining qariyb yarmi foydalanilmasdan turibdi. 
Sirkulyar boshqaruv strategiyasi doirasida ushbu konlarni oʻzlashtirishda “nol chiqindi” texnologiyalarini qoʻllash, 
qazib olish jarayonidagi texnogen chiqindilarni qayta ishlash orqali import qilinayotgan tayyor qurilish buyumlari 
oʻrnini bosish mumkin.

Bundan tashqari, import tarkibini chuqurroq tahlil qilish innovatsion boshqaruvning ustuvor yoʻnalishlarini 
belgilashga yordam beradi (3-jadval).

3-jadval. Qurilish materiallari importining kritik guruhlari tahlili[10]

Mahsulot guruhi 2024-y. import hajmi 
(ming AQSH doll.)

Jami importdagi ulushi 
(%)

Oʻsish surʼati (2020-yilga 
nisbatan)

Yogʻoch va yogʻoch 
mahsulotlari 26 380,0 52,5% +55,1%

Gips va sement asosli 
aralashmalar 3 332,9 6,6% +172,5%

Metall konstruksiyalar 1 271,7 2,5% +99,3%

3-jadvaldan koʻrinadiki, importning yarmidan koʻpi (52,5%) yogʻoch mahsulotlariga toʻgʻri keladi. Sirkulyar 
boshqaruv nuqtayi nazaridan, Qoraqalpogʻistonda yogʻochga muqobil sifatida mahalliy bazalt xomashyosi 
asosida kompozit materiallar yoki qamish va sholi qipigʻi kabi qishloq xoʻjaligi chiqindilaridan qurilish panellari 
ishlab chiqarishni yoʻlga qoʻyish strategik ahamiyatga ega. Shuningdek, gips va sement asosli aralashmalar 
importining 172,5 foizga oshgani mintaqadagi mavjud gips va ohaktosh konlarini chuqur qayta ishlash zanjiriga 
innovatsion boshqaruvni joriy etish zaruriyatini tasdiqlaydi.

Yuqoridagilardan kelib chiqib aytish mumkinki, Qoraqalpogʻiston qurilish materiallari sanoatida ishlab 
chiqarishning jadal oʻsishi resurslardan foydalanish samaradorligi bilan mutanosib emas. Sirkulyar boshqaruv 
strategiyasini joriy etish orqali oʻzlashtirilmagan 50 ta kon potensialini ishga solish va import tarkibidagi 50 mln. 
AQSH dollarlik mahsulotlarning kamida 20-25 foizini mahalliy ikkilamchi resurslar hisobiga qoplash imkoniyati 
mavjud. Bu nafaqat tashqi savdo defitsitini kamaytiradi, balki tarmoqning “yashil iqtisodiyot” tamoyillari asosida 
barqaror rivojlanishini taʼminlaydi.

X U L O S A  V A  T A K L I F L A R
Qoraqalpogʻiston Respublikasi qurilish materiallari sanoatida sirkulyar boshqaruv strategiyalarini 

takomillashtirish bo‘yicha o‘tkazilgan tadqiqot natijalari quyidagi xulosalarni shakllantirish imkonini berdi:
1.	 2020–2024-yillar davomida mintaqada qurilish materiallari ishlab chiqarish hajmi 2,4 baravarga oshgan 

bo‘lsa-da, import hajmi ham izchil o‘sib, 50,1 mln AQSH dollarini tashkil etmoqda. Bu holat ishlab chiqarish 
zanjirini yanada takomillashtirish va mahalliy xomashyodan yuqori qo‘shilgan qiymatli mahsulotlar ishlab 
chiqarish imkoniyatlarini kengaytirish zarurligini ko‘rsatadi; 

2.	 Mintaqadagi mavjud 199 ta foydali qazilma konlarining 25,1 foizi hali to‘liq o‘zlashtirilmagan. Ayniqsa, 
qurilish toshlari va qum-shag‘al zahiralarining katta qismi iqtisodiy aylanmaga jalb etilmagan. Ushbu konlarni 
sirkulyar boshqaruv tamoyillari asosida rivojlantirish import o‘rnini bosish imkoniyatlarini sezilarli darajada 
kengaytiradi; 

3.	 Import tarkibida yog‘och mahsulotlarining ulushi 52,5 foizni tashkil etishi mintaqaviy sanoatda alternativ 
resurslardan foydalanish imkoniyatlarini kengaytirish zarurligini ko‘rsatadi. Shuningdek, gips va sement asosli 
aralashmalar importining 172,5 foizga o‘sishi mahalliy xomashyoni chuqur qayta ishlash va innovatsion 
boshqaruv strategiyalarini rivojlantirish imkoniyatlarini yanada kuchaytirishni taqozo etadi. 

O‘tkazilgan tahlillar va mintaqaviy sanoat dinamikasining o‘rganilishi Qoraqalpog‘iston Respublikasi 
qurilish materiallari tarmog‘ini boshqarish mexanizmini sifat jihatdan yangi bosqichga olib chiqish imkoniyatlari 
mavjudligini ko‘rsatadi. Shu asosda quyidagi ilmiy-amaliy takliflar ilgari suriladi:

−	 qurilish materiallari klasterlari doirasida bir korxona chiqindisini (masalan, metallurgiya yoki kimyo 
sanoati chiqindilarini) boshqa korxona uchun xomashyo sifatida qayta foydalanish tizimini shakllantirish. Bu 
mahsulot tannarxini o‘rtacha 15–20 foizga kamaytirish imkonini beradi; 

−	 yuqori import ulushiga ega yog‘och mahsulotlari o‘rnini bosish maqsadida mahalliy bazalt toshi va 
qishloq xo‘jaligi chiqindilari (qamish, sholi qipig‘i) asosida kompozit qurilish panellari ishlab chiqarish quvvatlarini 
rivojlantirish; 

−	 o‘zlashtirilmagan 50 ta konning iqtisodiy jozibadorligini oshirish uchun ularning zaxiralari va logistika 
imkoniyatlari to‘g‘risidagi ma’lumotlarni raqamlashtirish hamda investorlar uchun tayyor investitsiya loyihalari 
sifatida taqdim etish; 

−	 qurilish materiallari ishlab chiqaruvchi korxonalar uchun resurs tejamkorligi va ikkilamchi xomashyodan 
foydalanish darajasiga qarab soliq rag‘batlari va “yashil” moliyalashtirish instrumentlarini (kreditlar, grantlar) 
joriy etish. 

Umuman olganda, ushbu strategiyalarning amalga oshirilishi Qoraqalpog‘iston Respublikasida qurilish 
materiallari sanoatining tashqi resurslarga qaramligini kamaytirish, mahalliy ishlab chiqarish zanjirlarini 
mustahkamlash hamda mintaqaviy iqtisodiyotning barqaror va “yashil” rivojlanishini ta’minlashga xizmat qiladi.

